Вячеслав Гайзер: «Ме ачымӧс лыддя ыджыд командаӧ пырысьӧн, кытчӧ пырӧны водзмӧстчысь граждана — республикаса олысьяс»

Татшӧм позиция серпасаліс Коми Республикаса Юралысь дінмуса парламент водзын выступайтігӧн.

«Ставӧн ми — республикаса олысьяс, - ӧтувъя команда. Миян республика — ыджыд семья и сэтчӧ пырысьяс костын йитӧдъясыс сэтшӧмӧсь жӧ. Ӧта-мӧдлы отсалӧм, олӧм радейтӧм, сьӧкыдлунъяс венны зільӧм да сэтысь вермысьӧн петӧм — вот мый ӧні миянлы колӧ», - тӧдчӧдіс Вячеслав Гайзер.

Республикаса Юралысь пасйис, мый сэк, кор йӧзыс ӧтувтчӧны буртор вӧчӧм вылӧ, кор налӧн шӧр могъясыс ӧткодьӧсь, власьт да йӧзкотыр костын йитӧдыс лоӧ зумыд — йӧзыс лоасны ӧткотырӧн, дінмуса да став странаса  олысьясӧн.

«Тӧд вылӧ босьтӧмӧн, мый талун зэв тӧдчана ӧтувтны став тшупӧда власьтлысь, став ӧтйӧза институтъяслысь, республикаса став олысьлысь вынсӧ, республикаын тайӧ восӧ шуим Ас му радейтан воӧн. Сылӧн медшӧр могыс — ӧтувтны йӧзӧс тайӧ абу кокни кадӧ.  Тайӧс пӧртны олӧмӧ — торъя мог Веськӧдлан котырлы,  - пасйис Вячеслав Гайзер. - Лыддя, мый Ас му радейтан волы да фашистскӧй Германия вылын миян Ыджыд Вермӧмсянь юбилей тырӧмлы торйӧн нин лӧсялӧ тайӧ воыс. Ӧні быд ногыс миянӧс дзескӧдӧны, дзугӧны история  - но миян сайын правдаыс. Миян войтырлӧн характерыс петкӧдчӧ сьӧкыд кадӧ — тайӧ ӧтсӧгласлун да смеллун, ӧтувтчӧм да сьӧкыдлунлы паныд сувтӧм. Тӧда, ми вермам став сьӧкыдсӧ да нӧшта на лоам вынаджыкӧсь».  
